
BERPINDAH-RANDAH 
kursus diploma bukan sesua-
tu yang dirancang hanya kera-
na  dirinya  mengikut  kata  
hati.

Daripada mengambil Dip-
loma Teknologi Maklumat di 
Politeknik Temasek (TP), be-
liau langsung ke Akademi Se-
ni Halus Nanyang (Nafa) bagi 
memburu ilmu teater.

Namun,  pada  akhirnya,  
Cik Nur Shahirah Othman, 
23 tahun, kembali pada cinta 
pertamanya  dalam  bidang  
nyanyian.

Beliau yang bakal menu-
tup tirai pengajian Diploma 
Muzik di Maktab Seni Lasalle 
bersyukur  kursus  ini  
benar-benar membuka pintu 
rezeki  dalam  bentuk  pen-
dedahan yang diinginkan.

Tahun lalu,  beliau yang  
dikenali dengan nama pentas 
Shai,  memenangi  peraduan  
adu  bakat  iSing  Singapore  
2018.

Kemenangan itu memba-
wa kakinya  melangkah  ke  
kejuaraan  sedunia  iSing  
World di Perancis pula.

Beliau muncul sebagai an-
tara 15 peserta terbaik dalam 
pertandingan itu.

Tahun ini pula, beliau ada-
lah naib juara satu lagi adu 
bakat tempatan, Safra Ulti-
mate Talent 2019.

Senarai  projeknya  tidak  
terhenti di situ sahaja. 

Beliau bahkan baru sahaja 
menerbitkan single ciptaan-
nya  sendiri,  Fighter,  yang  
menggabungkan irama pop, 
R&B dan rok.

Bagi persembahan tahun 
akhirnya pada 16 Mei ini, Cik 
Nur Shahirah adalah antara 
beberapa pelajar Lasalle yang dilibatkan dalam 
konsert  menjunjung budi  Ratu Muzik Soul,  
Aretha Franklin.

La Diva! Aretha Franklin and Her Music 
merupakan sesuatu  yang dinanti-nanti  gadis  
yang mula menyanyi sejak usia tiga tahun itu.

Menjelaskan lebih lanjut tentang perjalanan 
seninya, Cik Nur Shahirah berkata:

“Awalnya, saya memang peminat setia lagu 
Datuk Seri Siti Nurhaliza. Ibu kata, apabila saya 
meningkat dewasa, minat saya beralih pada 
lagu Inggeris pula.

“Kerana sekolah rendah saya tiada kegiatan 
koir,  Kelab Drama disertai  bagi  menambah 
keyakinan diri saya.

“Namun, saya menyedari  bahawa muzik 
merupakan bidang yang saya cintai setelah saya 
memenangi peraduan mencipta lagu bagi Hari 
Pertahanan Mutlak.

“Guru-guru pun memberitahu saya bahawa 
saya punya bakat semula jadi mencipta lagu 
mudah buat pendengaran umum.” 

Pemilihan kursus teknologi maklumat di TP 
pula dibuat kerana ibunya tidak begitu selesa ji-
ka beliau ke institusi seni bagi menimba ilmu 
muzik.

“Seperti sebilangan ibu bapa lain, ibu saya 
khuatirkan masa depan saya. Beliau merasakan 
dengan keputusan Sijil Am Pelajaran (GCE) Pe-
ringkat ‘O’ yang saya miliki, saya sewajarnya ke 
politeknik  dan  mengambil  bidang  pelajaran  

yang  menjamin  pekerjaan  seperti  teknologi  
maklumat,” katanya lagi.

Cik Nur Shahirah hanya berada di TP selama 
setahun disusuli  dengan pengajian teater  di  
Nafa selama setahun.

“Selepas akhirnya diterima masuk ke Lasalle 
dengan restu ibu dan dorongan adik-beradik 
lain, saya menyedari inilah tempat di mana saya 
boleh berikan yang terbaik.

“Dalam tahun pertama, memang ada kesuli-
tan. Saya berdepan dengan kritikan bahawa 
suara saya kurang lunak atau saya buat sahaja 
lagu Melayu. 

“Namun, saya merasakan penguasaan ba-
hasa  Melayu saya  belum lagi  mantap  bagi  
merangkaikan kata-kata yang indah, sebaik apa-
bila  saya  menulis  dalam  bahasa  Inggeris,”  
kongsinya.

Pengalaman  bertanding  di  Perancis  juga  
amat mendebarkan buatnya. Beliau belajar dari-
pada melihat kesungguhan dan keyakinan peser-
ta lain dari luar negara.

“Antara yang perlu saya lakukan sepertima-
na ketika terlibat dalam konsert mengenang 
Aretha Franklin adalah menyanyi dari hati tan-
pa risaukan apa orang nak kata.

“Saya ingin terus cipta lagu termasuk buat 
ibu yang disayangi. Saya tahu kadangkala kita 
berselisih faham kerana saya ada pandangan 
saya sendiri.

“Namun, dalam hati, saya mencintainya,” 
kongsinya  yang  bercita-cita  menjadi  guru  
prasekolah.

SISIPAN laungan azan bakal berku-
mandang dengan irama yang menggam-
barkan waktu fajar pula kedengaran.

Ada juga muzik ala bangsawan den-
gan bacaan syair diperdengarkan.

Gesekan selo sayu mendayu secara so-
lo juga dijangka.

Inilah  antara  sajian  muzik  ciptaan  
siswa  kursus  Sarjana  Muda  Sastera  
(Kepujian) dalam Ciptaan dan Susunan 
Muzik di Maktab Seni Lasalle, Encik Da-
nial Ariffin Azman, sempena persembah-
an resital tahun akhirnya pada 18 April 
ini.

Encik Danial, 28 tahun, yang menga-
nggap pemimpin orkestra legenda, Allah-
yarham Ahmad Jaafar sebagai idolanya, 
menggunakan tema pertembungan muz-
ik Timur dengan Barat yang dekat di hati-
nya.

Resital  itu  berlangsung  selama  22  
minit dan dimuatkan dengan ciptaan asli 
beliau.

Mauduk pertembungan Timur dan Ba-
rat ini juga teras tesis tahun kepujian be-
liau dalam meneroka identiti muzik baru 
yang dihasilkan dengan menggabungkan 
unsur tradisional bangsawan dan dikir ba-
rat. 

Irama sebegini kemudian diadunkan 
dengan muzik Barat.

Ketika ditemui di Lasalle kelmarin, En-
cik Danial menjelaskan muzik memang 
dekat di hatinya kerana pendedahan aw-
al di orkestra belia tempatan.

“Walaupun saya mengambil kursus 
pengajian  perniagaan  dan  pengurusan  
acara  di  Institut  Pendidikan  Teknikal  

(ITE),  muzik  sudah mendarah  daging  
dalam diri saya sejak remaja lagi.

“Kadangkala ada yang hairan bagaim-
ana anak muda seperti saya boleh meng-
hargai muzik lama dari era Kartina Daha-
ri, Black Dog Bone dan Zubir Said sedan-
gkan  saya  dilahirkan  pada  tahun  
1990-an.

“Saya pernah menonton arwah Ah-
mad Jaafar memimpin orkestra. Impian 
saya menjadi sepertinya dalam menentu-
kan arah tuju sesuatu persembahan lagu.

“Meskipun  teknik  rakaman  pada  
masa itu tidak secanggih sekarang, ada se-
suatu yang berharga disisipkan dalam 
muzik lama. 

“Ia membuatkannya kekal malar seg-
ar jika ditinjau dari sudut irama mahupun 
liriknya,” jelas Encik Danial.

Bagi tesisnya, beliau antara lain berte-
mu dengan pemenang Anugerah Jauhari 
Harapan Berita Harian,  Cik Syafiqah 
’Adha Mohamed Sallehin yang juga gigih 
mencipta karya baru dengan mengga-
bungkan muzik dikir barat dengan irama 
Barat moden.

Encik Danial teruja dengan setiap pe-
ngalaman dan peluang yang diperolehi, 
baik ketika bersama Orkestra Melayu 
Singapura (OMS) dan sayap belianya,  
OMS Belia.

Beliau yang kini pengarah muzik ber-
sekutu di perkumpulan seni Nusantara 
Arts, juga menghargai peluang berada di 
sayap seni Angkatan Bersenjata Singapu-
ra (SAF), Music & Drama Company.

“Selama dua setengah minggu, saya 
mengikuti  pancaragam SAF ke  Rock-
hampton bagi pelbagai acara termasuk 

persembahan percuma buat tontonan ra-
mai.

“Kami  paparkan  muzik  Singapura  
yang mengetengahkan identiti penduduk 
Melayu, India dan Cina. Ada juga lagu 
ciptaan karyawan muzik Australia yang 
disajikan.

“Lawatan itu membuka mata saya ten-
tang usaha mengenalkan muzik Singapu-
ra di negara asing,” katanya.

Menurut Encik Danial lagi, rangkaian 
kenalannya, baik pemuzik mapan mahu-
pun baru, banyak memberi inspirasi dan 
peluang buatnya memperluas bakatnya.

Beliau misalnya menghargai tawaran 
pemimpin  pancaragam  dan  pengarah  
muzik program televisyen, Encik Syawal 
Kassim, agar beliau menyusun semula 
lagu bagi program Juara Mic Junior dan 
Anugerah.

Penyanyi dan juga lulusan Lasalle,  
Bakti Khair, juga sumber inspirasinya ker-
ana menyebar ilmu secara berkesan kepa-
da kanak-kanak.

“Saya bertekad menjadi guru muzik 
selepas tamat pengajian kerana suka ber-
kongsi ilmu dengan generasi mendatang.

“Bekerjasama dengan karyawan mu-
zik seperti Abang Syawal dan Kak Ann 
Hussein memberi saya pengalaman baru.

“Tugas yang dikendalikan ini perlu-
kan keberanian menyusun semula se-
suatu yang sedia ada dan menggabung-
kannya dengan idea baru.

“Banyak projek baru yang saya nanti-
kan selepas tamat pengajian. Ia memberi 
saya semangat bagi terus mencipta dan 
meneroka sesuatu yang bermakna buat 
persada muzik tempatan,” katanya lagi.

MUZIKAL popular di kaca tele-
visyen, High School Musical, men-
cetus inspirasi kepada Encik Nur 
Afiq Abdul Talib agar menceburi 
bidang  nyanyian  dan  tarian  
sepenuh masa.

Namun, kerana enggan memban-
tah kata-kata ibunya yang khuatir-
kan masa depannya,  beliau  me-
ngambil kursus kejuruteraan elek-
trikal di Institut Pendidikan Tekni-
kal (ITE) Simei, beberapa tahun la-
lu.

Hati  Encik Nur Afiq,  kini  27 
tahun, bagaimanapun, tidak pada 
bidang itu. Gred yang diperolehi ju-
ga kurang memuaskan.

Mujurlah,  setelah meyakinkan 
ibunya bahawa bidang seni  juga 
boleh membawa ganjaran rezeki ji-
ka beliau bergelar  pendidik seni  
kelak, anak muda itu mendapat res-
tu untuk meneruskan pengajiannya 
dalam bidang persembahan di Mak-
tab Seni Lasalle.

Menyusuli  kursus  Diploma  
Dalam Persembahan,  Encik  Nur  
Afiq meneruskan pengajian dalam 
kursus ijazah Sarjana Muda Sastera 
(Kepujian) dalam Teater Muzikal di 
institusi itu.

Beliau yang kini di ambang mu-

zikal opera rok Aida bagi persem-
bahan tahun akhirnya, juga baru sa-
haja tamat menulis tesis mengenai 
pengajaran yang boleh diperolehi 
daripada fenomena K-Pop.

Ketika  ditemui  di  Lasalle  
kelmarin, Encik Nur Afiq, anak keti-
ga dalam empat beradik, berkata:

“Minat terhadap dunia muzikal 
berputik sewaktu di sekolah mene-
ngah. High School Musical mem-
buatkan saya tertarik dengan dunia 
tarian dan nyanyian serentak.

“Saya dan mak cik saya juga ge-
mar berkaraoke pada masa lapang.

“Sayangnya, ibu saya tidak begi-
tu menggalakkan saya menceburi 
bidang seni. Beliau khuatir payah 
nak cari rezeki.

“Saya sertai kursus kejuruteraan 
kerana itulah harapan ibu. Lama-ke-
lamaan, saya dapat pujuk ibu dan 
beliau akur bidang seni merupakan 
kekuatan saya.

“Beliau lihat saya suka mengajar 
anak kecil  menari.  Saya anggap 
budak-budak ini seperti anak saya 
sendiri. Kalau mereka berjaya, saya 
tumpang gembira.”

Antara muzikal yang pernah di-
jayakannya adalah The LKY Musi-
cal oleh syarikat teater, Singapore 

Repertory Theatre (SRT).
Beliau juga terlibat dalam bebe-

rapa  persembahan  tarian  malah  
mengasaskan  kolektif  tariannya  
sendiri, MT Unite.

Setiap malam Isnin pula diluang-
kan bagi menari bersama dan ber-
kongsi idea terkini tentang menam-
bah warna pada setiap persemba-
han.

Mengulas tentang penglibatan-
nya dalam Aida yang berlangsung 
antara 16 dengan 20 April ini di 
Teater The Singapore Airlines di La-
salle, Encik Nur Afiq berkata:

“Kalau selalu saya suka jadi he-
ro yang baik hati, kini saya adalah 
si penjahat yang sentiasa mencari 
masalah. Ia watak yang mencabar 
dan berat.

“Aida adalah kisah cinta, kese-
tiaan dan pengkhianatan. Ia meng-
gunakan muzik latar ciptaan Elton 
John.”

Mengenai tesis K-Pop pula, be-
liau berkata:

“Saya rasa banyak yang boleh 
industri  muzik  setempat  pelajari  
tentang fenomena K-Pop yang me-
nguasai pentas antarabangsa. Saya 
mengupasnya daripada perspektif 
pemuzik tempatan.”

Pengalaman di 
pentas dunia ‘iSing 
World’ di Perancis 

perkasa diri

Jauh perjalanan seni siswa 
Lasalle, lagi luas pemandangan

‘High School Musical’ cetus inspirasi cinta seni

PERKASA DIRI DENGAN MUZIK: Cik Nur Shahirah menyifatkan 
pengalaman menyanyi di pentas antarabangsa iSing World di Perancis dan 
muncul sebagai ‘15 Peserta Terbaik’ sebagai satu pencapaian yang 
membuka mata. – Foto-foto BH oleh HARYANI ISMAIL

NANTIKAN PROJEK BARU: Encik Danial Ariffin Azman sentiasa menerima projek baru dengan tangan terbuka kerana ia merupakan satu cara di 
mana beliau mengasah bakat yang ada di samping memperluas rangkaian kenalan. – Foto ihsan DANIAL ARIFFIN AZMAN

JIWA SENI: Encik Nur Afiq beralih daripada bidang kejuruteraan di ITE kepada bidang persembahan dan teater muzikal di 
Maktab Seni Lasalle kerana yakin itulah kemahiran yang boleh memperkasa dirinya.

Mereka perlu mengharungi perjalanan panjang dalam dunia pendidikan sebelum akhirnya diterima masuk dalam kursus kesenian di Maktab Seni 
Lasalle. Tiga belia berikut yang bakal menamatkan pengajian mereka tidak lama lagi malah mempunyai latar belakang dalam bidang berbeza, 

baik teknologi maklumat, pengurusan acara atau kejuruteraan. Di ambang projek tahun akhir berupa persembahan seni pada bulan ini dan bulan 
depan, mereka menyingkap kembara seni di dalam dan luar kampus. Wartawan HARYANI ISMAIL (haryani@sph.com.sg) melaporkan.

